Commentari didactic

Enten far sez ina finiziun dalla historia san ils affons duvrar lur fantasia. Per il scolast eis ei segir interessant da veser tgei sligiaziuns ch’ils affons proponan. Sin basa da quellas sligiaziuns sa el eventualmein endriescher tgei maletg dalla societad ch’ils affons han. El sa era giudicar con realistica che l’interpretaziun dils affons ei. Ils biars affons vegnan ad esser surstai dalla vera finiziun dalla historia.
Quei di ch’ils affons midan lur nums vegn segir ad esser in legher eveniment pils affons. Tut tenor classa sa ei era esser fetg divertent da far in pensum per quels che dian falliu il num. 

Ei sa dar ch’ils affons sededicheschan memia fetg a lur rollas. La concentraziun pitescha e quei disturba las lecziuns. Quei ei denton different da classa tier classa. Il meglier fuss ei da saver far quei in di cun biars roms creativs.
Il pensum da midar sez ils nums da differentas caussas ei medemamein pretensius per quels che ston eruir tgei plaids ch’ein vegni midai. Ils affons san far speculaziuns ed empruar ora. Sch’els vegnan buca sin ina frastga verda, san els prender il vocabulari sco agid. Els duessen denton buca capitular memia spert ed empruar d’anflar la dretga muntada era cun agid dil context.
